
Mál nr. 6/2011
M   og

Vátryggingafélagið V  v. fjölskyldutryggingar      

Kona rann í tröppum og meiddist á ökkla þ. 7.3.2008.

Gögn.
1. Málskot móttekið þ. 7.1.2011 ásamt fylgiskjölum nr. 1-6
2. Bréf V dags. 31.1.2011

Málsatvik.

Málsatvikum er þannig lýst af M að hún hafi runnið í tröppum á leið í þvottahús á heimili sínu og 
bögglað undir sér hægri ökklann og ökklabrotnað og var aðgerð gerð samdægurs þ.7.3.2008. M 
tilkynnti V um slys sitt þann 6.8.2009 og gerir kröfu til bóta úr fjölskyldutryggingu sinni hjá V.  Af 
hálfu M er því haldið fram að hún hafi ekki getað gert sér grein fyrir varanlegum afleiðingum 
slyssins fyrr en þann dag sem M leitaði til lögmann og slysið hafi verið tilkynnt til V innan eðlilegs 
tíma miðað við það eða þann 5.8.2009. V hafnar bótaskyldu og bendir á að M hafi ökklabrotnað þ. 
7.3.2008 og farið í aðgerð vegna þess sama dag, en meðferð lokið vegna þess þ. 5.5.2008 sbr. 
læknisvottorð Brynjólfs Jónssonar dags. 18.5.2010. V telur að M hafi í síðasta lagi mátt gera sér 
grein fyrir varanlegum afleiðingum slyssins þegar hún útskrifaðist úr meðferð þ. 5.5.2008, en M 
hafi strax þ.7.3.2008 verið tilkynnt um þá áverka sem hún hlaut og mjög algengt sé að ökklabrot 
leiði til varanlegra óþæginda fyrir tjónþola. V telur því að M hafi glatað rétti til bóta sbr. 2.mgr. 
124.gr. laga um vátryggingasamninga nr. 30/2004,  þar sem tilkynning um afleiðingar slyssins barst 
ekki til V innan árs frá þeim tíma sem M  mátti gera sér grein fyrir að áverkinn sem hún hlaut hefði 
varanlegar afleiðingar.

Álit.

Slys M var þess eðlis að hún mátti strax eftir aðgerð gera sér grein fyrir því að slysið gæti haft í för 
með sér varanlegar afleiðingar og óþægindi fyrir hana. Fyrir liggur að aðgerð sú sem M fór í vegna 
ökklabrotsins lauk þ. 5.5.2008. Þá þegar mátti hún gera sér grein fyrir varanlegum afleiðingum 
slyssins. Ágreiningslaust er að slysið var tilkynnt til V þ. 6.8.2009, en þá var liðið meir en eitt ár frá
því að M mátti gera sér grein fyrir varanlegum afleiðingum slyssins. M á því ekki rétt á bótum úr 
fjölskyldutryggingu sinni hjá V sbr. 2.mgr. 124.gr. laga um vátryggingasamninga. 

Niðurstaða.

M á ekki rétt á bótum úr fjölskyldutryggingu sinni hjá V.

Reykjavík  15.2. 2011.

___________________________
Rúnar Guðmundsson hdl.

___________________________ ___________________________
Valgeir Pálsson hrl. Jón Magnússon hrl.


